	Gen. 21:8-21 (16:1-16)
“Genade en Roeping van ŉ Verontregte.”


Kinders - water en olie meng nie.

Jy ken seker ook al swaarkry in jou lewe?
Ken jy ook die onregverdige kant van die lewe? Ken jy ook seerkry en swaarkry wat ander mense jou aangedoen het, en dalk steeds aandoen? Daarby dalk nog die wroeging as dit lyk asof dit God is wat dit oor jou bring?
Jy besef dalk dat jy nie heeltemal onskuldig is nie, maar dis asof die swaarkry gevolge net op jou, of meeste op jou afkom. 

Dit gryp my veral aan dat daar soveel enkel ma’s en ook enkel pa’s is wat alleen moet regkom. Meer nog wanneer daar geen hulp en ondersteuning is van die ander ouer nie. 
Die ergste is seker wanneer een ouer die ander in die steek laat weens erge beproewing soos siekte, gestremdheid of die dood van ŉ kindjie. 
Dan moet die een wat oorbly die hele las alleen dra sonder iemand wat die pad saam loop.

Daar is ander voorbeelde ook. By die skool, universiteit en jou werk – waar jy onskuldig of oormatig swaarkry.

Daar is baie dele in die Bybel wat perspoektief gee oor swaarkry – soos i Pet. Wat leer dat die swaarkry nie ons vreugde van verlossing en die uiteindelike heerlikheid met God moet steel nie. 
Maar vanoggend besin ons oor wat die Here vir ons oor swaarkry leer uit die lewe van Hagar. 
Ons gaan nadink oor wat met haar gebeur het en dan wat die lesse is wat ons daaruit moet leer.

Die heel eerste ding wat ons van Hagar lees, is al reeds ŉ menslike tragedie, ŉ onreg. 
Sy is ŉ slavin ver van haar land en haar mense. (Gen. 16.1) 
Dit maak nie saak wanneer en hoekom nie, maar Hagar was ŉ slavin. Sy was Sara se eiendom, haar besitting.

Die onreg om ŉ slaaf te wees, het haar egter nie negatief en morbied gemaak nie. 
Dit kan ons maklik aflei daaruit dat Sara haar as ŉ tweede vrou vir Abram gee om vir hom, namens Sara, ŉ kind te kan hê. 
Die Here het vir Abram die wonderlikste belofte gegee van ŉ groot nageslag waaruit die Een (Jesus Christus) gebore sal word wat vir al die nasies en tale ŉ seën sal wees. 
En toe Sara besef dat sy menslik gesproke nie meer op ŉ natuurlike manier kinders kan hê nie, toe kies sy vir Hagar om in haar plek vir Abram ŉ kind te kan hê. (Gen 16:3) 
Sara se keuse maak dit duidelik dat, al was Hagar steeds ŉ slavin, het die onreg daarvan haar nie platgeslaan en ondergekry nie.

Ons sien die Here se genade dat sy nie net bevoorreg word deur Sara se keuse en Abram se instemming nie, 
	sy word swanger en ontvang die vooruitsig om vir Abram ŉ kind te hê.

Maar dan begin iets skeefloop van Hagar se kant af. 
Sy sien neer op Sara, wat nie kinders kon hê nie. Sy vergeet dat sy nog steeds slavin is – 
in haar gedagte dink sy meer van haarself as wat sy hoort en gou wys dit in haar optrede teenoor Sara.
Sara behandel haar so sleg om haar op haar plek te sit, dat Hagar dit nie meer kan hou nie, en sy loop sy weg.

As swanger vrou vat sy die pad deur die woestyn na Egipte se kant toe, na haar mense toe. 
Sy is kwesbaar om so ŉ tog aan te pak as vrou alleen, en daarby nog swanger ook. 
Sy loop weg van haar eienaarres af, sy loop weg van die Here se beloftes aan Abraham af. 
Sy draai haar rug op God se mense om terug te gaan na die afgode van haar voorouers. 

Wat dink jy sou die Here doen met iemand wat dit aanvang?
Nee, nie straf of verwerping nie soos party mense God voorstel nie.
Die Here, die almagtige Gode self, verskyn aan haar en Hy troos haar met beloftes van ŉ gesonde kind, van ŉ groot nageslag. 
		Noem die kindjie Ismael – “die Here het jou in jou ellende verhoor”

Maar Hy is baie duidelik oor wat Hy van haar verwag, waarvoor Hy haar roep –
		gaan terug... onderwerp jou aan Sara, wees nederig;
Sy moet gehoorsaam en onderdanig in die huis van Abram bly, want net deur die Here se beloftes aan Abram is daar hoop – vir Hagar self, vir haar seun en vir die hele wêreld.

En netsoos Abram lees ons dan dat Hagar die Naam van die Here aangeroep het, sy het Hom geglo en aanbid in dankbare vreugde.

Ons weet nie hoe sy terug ontvang is nie, sy was steeds Sara se slavin. 
	Maar Abram aanvaar die boodskap wat die Here vir Hagar gegee het. 
Toe die kindjie gebore word, noem Hy hom Ismael, soos dit Here vir Hagar getroos het (Gen. 16:15).

Vir sowat 12 jaar daarna lees ons niks direk oor Hagar nie. 
Ons kan haar vreugde aflei wat sy seker moes ervaar het toe die Here se verbondsbeloftes ook aan haar seun Ismael bevestig is toe hy saam met sy pa Abram besny is. (Gen. 17:23)

Ons kan ook aflei dat sy waarskynlik, net soos Abram, tot op daardie stadium gedink het dat Ismael die seun was van die Here se beloftes aan Abram (17:18).

Maar by die besnydenis en weer sowat ŉ jaar later, bars die Here daardie “bubble”. 
Hy sê vir Abram dat dit nie Ismael is waardeur die beloftes vervul sal word nie, maar ŉ eie seun van Sara self. 

Die onthulling en die geboorte van Isak moes sekerlik vir Hagar ŉ krisis gewees het! 
Is dit dan nie onregverdig nie? Wat het sy en Ismael dan gedoen om verwerp te word? Wat sou so spesiaal wees aan ŉ seun van Sara? Ismael is al byna ŉ jongman en nou sal hy moet terugstaan vir ŉ babatjie? 
Ons lees nie direk van haar verontwaardiging nie. Maar ons kan dit aflei uit wat gebeur het by die fees toe Isak gespeen is.

Ons lees in Gen. 21:9 dan Ismael vir Isak gelag het (NAV) of dat hy Isak gespot het (OAV). Maar dit was meer as net ŉ spotlag. 
Dit weet ons uit Paulus wat in Gal. 4:29 skryf dat Ismael vir Isak “vervolg” het. Dalk iets soos geboelie het, op Hom neergesien het, hom nie erken het as die vervulling van die Here se belofte nie - 
	nie in nederigheid God se besluit aanvaar het nie

Uit Ismael se optrede kan mens sy ma, Hagar, se gesindheid aflei. Kinders weerspieël hulle ouers se gesindheid – kyk maar om jou en jy sal dit sien. Ons sê mos, “die appel val nie ver van die boom af nie.”
Ismael se minagting en afknouing of sy “vervolging” van Isak, laat ons sy meerderwaardigheid raaksien. Hy dink hy is belangriker as wat Isak is. 
En waar sou hy daardie idee kry anders as by sy ma Hagar? 
Uit Ismael se reaksie sien ons dat dit vir Hagar gegaan het oor Ismael en Isak en ŉ selfgerigte vergelyking van die twee. Dit het nie vir haar gegaan oor God en wat Hy besluit het nie.

Isak self was niks beter as Ismael nie. Dit is God wat anders gekies het. Die roeping van Hagar en Ismael was om die Here se belofte te aanvaar en hulle aan Hom te onderwerp. 

Met die Here se goedkeuring word Hagar en haar seun weggestuur – die woestyn nie. 
Nie lank nie, of hulle water is op en hulle staar ŉ dorsdood in die oë. 
Die Here stuur ŉ engel na haar toe – Hy is getrou aan sy beloftes en hy herhaal dit vir haar én dan open Hy haar oë om ŉ put met water te sien. 
Ons het gelees dat Ismael grootgeword het en getrou het met ŉ Egiptiese meisie. In Gen. 25:12-18 lees ons later dat hy twaalf seuns gehad het, elkeen ŉ leier van ŉ stam.

Hagar se lewe was vol van swaarkry en seerkry, heelwat daarvan was nie haar skuld nie maar dele daarvan was die gevolg van haar optrede. Dele van haar lewensverhaal sou dalk van toepassing kon wees in jou lewe en ander dele dalk nie. Maar om agter te kom wat die Here vir ons wil leer uit haar verhaal, moet ons nie bloot ons lewe met hare probeer vergelyk nie. Ons moet tussen die lyne lees om die beginsels daaragter raak te sien, wat ook vir ons geld. Daar kan dalk meer wees, maar ek wil die volgende twee uitlig:

1. Die Here was by haar en in haar swaarkry het sy genade by Hom ontvang. Selfs toe die swaarkry haar eie skuld was en selfs toe haar optrede verkeerd was. 
Sy het Sara geminag – en sy het weg geloop. En al stuur God haar summier terug, hoor Hy haar in haar swaarkry, en troos Hy haar. Ons hoef nie God se genade te verdien nie, ons ontvang dit omdat Hy besluit om dit te gee. Ook en veral wanneer jy swaarkry.

Daar is geen ander ware uitweg as om op God te vertrou in jou swaarkry nie. Soms moet jy in die woestyn bly soos Hagar en Ismael, maar selfs daar in die woestyn gee hy genade.

Wat is jou swaarkry?
Is dit stukkende en seer verhoudings in jou huwelik en gesin, moeilike of onregverdige werksomstandighede, onsekerheid oor werk of studies, kommer oor ŉ geliefde, siekte, verslawing, kinderloosheid, hunkering na lewensmaat, die gevolge van geweld en misdaad?

Na wie toe gaan jy met jou swaarkry? Huil jy by die wêreld en die mense om jou? Probeer jy alles op jou eie dra sodat ander tog net nie moet agterkom dat jy ook seer en swaar het nie? 
Daar is net een by wie daar uitkoms is – dit is by die een wat uit die belofte aan Abraham deur Isak gebore is. Jesus Christus. 
Midde jou swaarkry ontmoet Hy jou in sy Woord deur die Heilige Gees, in gebed luister Hy na jou en bid Hy saam en vir jou, In die prediking en in die saamwees met ander gelowiges is Hy by jou.
(Juis wanneer ons swaarkry en seer kry het ons Christus só nodig – waarom dan die gewoonte om weg te bly “want jy gaan deur ŉ moeilike tyd”!)
En Hy is sigbaar en teenwoordig in hierdie wêreld deur sy liggaam – hierdie gemeente en andere. Kom soek sy genade hier. 
En liewe gemeente – gee sy genade aan elkeen wat hier kom soek daarna, want ek en jy en ons tesame is sy verteenwoordigers.

2. Die Here het ŉ roeping ook vir mense wat swaarkry – om jou aan God te onderwerp en om ander so te leer.

Hoe hartseer is dit nie dat Hagar hierdie roeping gemis het nie!
Toe sy swanger weggeloop het, het die Here haar teruggestuur met die woorde, dat sy, haar moes gaan onderwerp. 
Op die oog af het sy dit waarskynlik gedoen want sy was weer opgeneem in Abram se huis – as vrou en as slavin. 
Maar haar hart het sy nie onderwerp nie – dit is duidelik uit Ismael se gedrag teenoor Isak – en sy gedrag kom voort uit Hagar se gesindheid. 
Hulle kon hulle nie onderwerp aan Sara se seun Isak nie, omdat hulle nie onderdanig was aan God en sy besluite nie.

Hagar en Ismael het nie hulle hoop en redding gevind in God en sy belofte nie. 
Die gevolge daarvan is verreikend – vandag nog is die wêreld se Moslems as geloofsnageslag van Ismael gefokus op selfverkryging van vrede met God. 
Hulle onderwerp hulle steeds nie aan die vervulling van God se beloftes deur die Verlosser wat uit Isak se nageslag gebore is nie. 
En so sal dit wees vir elkeen wat nie hulleself prysgee en nederig die Here se plan van Verlossing aanvaar nie.

Br en Sr en Vriende,
Moenie jou roeping mis nie, al kry jy swaar. 
Onderwerp jou aan die Here en soek jou uitkoms in Hom. 
Moenie net uithou en aanhou nie, gee jouself oor en aanvaar dit dat Hy in beheer is en dat Hy selfs in jou swaarkry genoeg genade gee sodat jy Hom sal kan verheerlik.
Maak jou behoeftes in danksegging bekend en herinner Hom aan sy beloftes, woel en werk met al jou ywer, maar weet en aanvaar dat dit Hy is wat uitkoms sal gee. 
En wys met jou gesindheid dat ander mag weet dat jy jou hoop stel op God en sy beloftes.

Maar nie net jy alleen nie. Leer juis jou kinders en wees ŉ getuie vir almal wat jou pad kruis – die uitkoms is nie in jouself nie, dit is nie in enige ander mens of lewensomstandighede nie. 
Uitkoms en vrede is net te vind in ons Here Jesus Christus wat gebore is uit die nageslag van Isak. En wat verseker weer gaan kom en ons ook van fisiese swaarkry finaal sal verlos.
Leer jou kinders om hulle te onderwerp aan God en sy beloftes, 
	nie net met jou woorde nie – wys hulle dat jy dit doen.
Blymoedig, gehoorsaam, onderdanig aan Hom. Soek Hom op in Woord en gebed en die gemeente samekomste.


Soek en vra na die Here se genade en sien dit raak, selfs te midde van jou swaarkry, en wees dankbaar bly. Gryp vas aan sy woorde waarmee ons netnou uit Jesaja 43:1-3 verklaar het:

“Moenie bang wees nie, Ek verlos jou, Ek het jou by jou naam geroep. Jy is Myne.

	As jy deur water gaan is Ek by jou, deur riviere, hulle sal jou nie wegspoel nie.
	As jy deur vuur moet gaan, sal dit jou nie skroei nie, die vlamme sal jou nie brand nie,

		Want Ek is die Here jou God, die Heilige van Israel, jou Redder.

